وزیر اعظم مودی کی ایندھن بچاؤ اپیل پر نائب وزیر اعلیٰ سونیترا پوار کا عملی قدم
الیکٹرک گاڑی اختیار کی، قافلے میں شامل گاڑیوں کی تعداد بھی کم کردی
ممبئی: بڑھتے ہوئے عالمی توانائی بحران، ایندھن کی قلت اور ماحولیاتی تحفظ کے تناظر میں وزیر اعظم نریندر مودی کی جانب سے ایندھن کی بچت اور متبادل توانائی کے استعمال کی اپیل کے بعد مہاراشٹر کی نائب وزیر اعلیٰ سونیترا اجیت پوار نے ایک اہم اور عملی قدم اٹھاتے ہوئے اپنی روزمرہ سرکاری آمد و رفت کے لیے الیکٹرک گاڑی اختیار کرلی ہے۔ اس کے ساتھ ہی انہوں نے اپنے سرکاری قافلے میں شامل گاڑیوں کی تعداد بھی کم کردی ہے۔
سونیترا اجیت پوار کے اس فیصلے کو ماحول دوست طرزِ زندگی کو فروغ دینے اور توانائی کے تحفظ کی سمت میں ایک مثبت قدم مانا جا رہا ہے۔ انہوں نے واضح کیا کہ موجودہ عالمی حالات میں ایندھن کی بچت صرف حکومت کی نہیں بلکہ ہر شہری کی مشترکہ ذمہ داری ہے، اور اگر ہر فرد اپنی سطح پر چھوٹے چھوٹے اقدامات کرے تو اس کے دور رس اور مثبت نتائج سامنے آسکتے ہیں۔ نائب وزیر اعلیٰ کے جدید الیکٹرک وہیکل اختیار کرنے سے نہ صرف ایندھن کے استعمال میں کمی آئے گی بلکہ فضائی آلودگی پر قابو پانے میں بھی مدد ملے گی۔ ساتھ ہی انہوں نے اپنے قافلے میں شامل غیر ضروری گاڑیوں کو کم کرکے کفایت شعاری اور سادگی کا پیغام دینے کی کوشش کی ہے۔
سونیترا اجیت پوار کے اس اقدام پر مختلف ردعمل سامنے آرہے ہیں۔ کئی حلقوں نے اسے موجودہ حالات میں ذمہ دارانہ طرزِ عمل قرار دیا ہے، جبکہ بعض ماہرین کا ماننا ہے کہ عوامی نمائندوں کی جانب سے اس طرح کے اقدامات سے عام شہریوں میں بھی توانائی کے تحفظ اور ماحولیات کے تئیں بیداری پیدا ہوگی۔ ملک میں تیزی سے بڑھتی گاڑیوں کی تعداد، پٹرول اور ڈیزل پر انحصار، اور بڑھتی ہوئی آلودگی کے پیش نظر الیکٹرک گاڑیوں کا استعمال وقت کی اہم ضرورت بنتا جا رہا ہے۔ ایسے میں اگر اعلیٰ سرکاری شخصیات خود عملی مثال پیش کریں تو اس کا مثبت اثر سماج پر پڑ سکتا ہے۔
واضح رہے کہ حالیہ دنوں میں وزیر اعظم نریندر مودی نے عوام سے ایندھن کی بچت، غیر ضروری استعمال سے گریز اور متبادل توانائی کے ذرائع اختیار کرنے کی اپیل کی تھی۔ اسی پس منظر میں سونیترا اجیت پوار کا یہ قدم خاص اہمیت کا حامل سمجھا جا رہا ہے۔ سونیترا اجیت پوار کے اس فیصلے کے بعد سیاسی اور سماجی حلقوں میں یہ بحث بھی تیز ہوگئی ہے کہ عوامی نمائندوں اور وزراء کو سادگی، کفایت شعاری اور ماحول دوست اقدامات کے معاملے میں خود مثال قائم کرنی چاہیے، تاکہ عوام تک ایک مثبت اور مؤثر پیغام پہنچ سکے۔

